
STATUTI 

I 

AGJENSISË SË SHËRBIMEVE SPORTIVE 

KREU I 

Neni 1 
Statusi juridik dhe baza ligjore 

 
1. Agjensia e Shërbimeve Sportive ushtron veprimtarinë e saj në mbështetje dhe ne zbatim të 

Kushtetutës, të ligjit nr.9376, datë 21.4.2005 "Për Sportin" si dhe të akteve të tjera ligjore e 

nënligjore në fuqi. 

2. Agjensia e Shërbimeve Sportive, më tej "ASHS", është ent publik me statusin e personit 

juridik publik në varësi të ministrit përgjegjës për sportin. 

 

Neni 2 
Selia, vula dhe stema 

 
ASSH-ja  ka selinë  në Tiranë. ASSH-ja ka vulën e vet në formë rrethore ku përcaktohet emërtesa 

ligjore e institucionit: "Republika e Shqipërisë, Ministria e Turizmit, Kulturës, Rinisë dhe 

Sporteve, Agjensia e Shërbimeve Sportive". 

 

KREU II 

MISIONI, DETYRAT DHE KOMPETENCAT E ASHS-SË 

Neni 3 
Misioni I ASHS-së 

 
Misioni i ASHS-së është: 

1. Zbatimi i politikave shtetërore në fushën e sportit, nëpërmjet shfrytëzimit të gjithë potencialeve 

në këtë fushë. 

2. Administrimi I objekteve sportive që ka në juridiksion. 

3. Menaxhimi dhe administrimi i materialeve sportive për të mbështetur ekipet kombëtare 

sportive. 

4. Realizimi i të gjithë shërbimeve për Federatat Shqiptare të Sportit dhe institucionet e tjera 

sportive, me personel, mjete financiare dhe infrastrukturë, për zhvillimin e aktiviteteve sportive 

kombëtare dhe ndërkombëtare në Republikën e Shqipërisë dhe në vende të tjera, duke 

bashkërenduar punën me to. 



5. Dhënia e mbështetjes financiare për realizimin e aktiviteteve sportive me fondet e buxhetit të 

shtetit ose me fonde të tjera të siguruara në përputhje me nenin 36 të ligjit " Për Sportin". 

6. Realizimi I kontrollit mjekësor të sportistëve. 

 

Neni  4 
Detyrat dhe Kompetencat e ASHS-së 

 
1. ASHS-ja kryen mbështetje financiare të organizatave sportive shqiptare për realizimin e 

aktiviteteve sportive kombëtare dhe ndërkombëtare në Republikën e Shqipërisë. 

2. Mbulon shpenzimet dhe realizon trajtimin e gjithanshëm të ekipeve kombëtare, me materiale 

sportive, që i administron në magazinën e ASHS-së. 

3. Siguron akomodimin e sportistëve në Qendra e Akomodimit të Sportistëve pranë ASHS-së para 

dhe gjatë zhvillimit të aktiviteteve sportive. 

4. Siguron shërbimin e transportit për sportistët gjatë aktiviteteve sportive kombëtare dhe 

ndërkombëtare. 

5. Siguron shërbimin e ruajtjes së ambjenteve të ASHS-së, federatave dhe palestrave sportive që ka 

në administrim. 

6. Për realizimin me sukses të misionit të saj në përputhje me nenin 36 të ligjit "Për Sportin" kërkon 

dhe merr donacione nga donatorë vendas dhe të huaj. 

7. Monitoron administrimin e ambjenteve sportive nga organizatat sportive, zbatimin e 

marrëveshjeve ekzistuese të qirave dhe verifikon përdorimin e tyre sipas destinacionit të 

përcaktuar në marrëveshje ose kontratë. 

8. Me pëlqimin dhe në marrëveshje me organizatat sportive vë në dispozicion edhe personelin e 

financës për menaxhimin prej tyre të donacioneve. 

9. Me kërkesë të drejtuesve të organizatave sportive vë në dispozicion ambjentet, personelin e 

ASHS-së për mirëmbajtjen, pastrimin dhe ruajtjen e objekteve të tyre 

10. Realizon nëpërmjet strukturave të saj kontrollin mjekësor periodik të sportistëve gjatë vitit dhe 

para aktiviteteve sportive, në përputhje me Udhëzimin e Përbashkët të Ministrit të Sporteve dhe 

Ministrit të Shëndetsisë. 

11. Në përputhje me nenin 43/1 të ligjit nr. 9376 datë 21.04.2005 "Për Sportin" jep lejen e ushtrimit 

të sportit për sportistët dhe i pajis ata me kartelën mjekësore vetjake, në të cilën shënohen të 

gjitha vizitat e kontrollet mjekësore gjatë vitit dhe para çdo aktiviteti sportiv. 

12. Siguron shërbimin fizioterapik për sportistët që kanë nevojë për rehabilitim me specialistët e 

fushës. 

13. Siguron kryerjen e shërbimeve të urgjencës sportive apo të kurave të specializuara për 

rehabilitimin e dëmtimeve tek sportistët. 

14. Siguron në çdo aktivitetet të gjitha federatat, nqs i kërkohet, shërbim shëndetësor në bazë 

rregullave të përcaktuara nga CIO e Federatat Ndërkombëtare. 

15. Në të gjitha aktivitetet sportive brenda dhe jashtë vendit, udhëheq dhe kordinon mjekët 

specialistë sportiv gjatë ushtrimit të kontrolleve mjekësore zyrtare të përcaktuara në nenin 43 të 

ligjit nr. 9376, datë 21.4.2005 "Për Sportin". 



16. Organizon dhe drejton luftën kundër dopingut në sport, duke bërë kontrolle periodike dhe merr 

masa ndaj sportistëve që përdorin substanca të ndaluara, në bashkëpunim me Komisionin 

Kombëtar të Antidopingut. 

 

Neni  5 
Bashkëpunimi Institucional 

 
1. ASHS-ja bashkëpunon dhe bashkërendon punën me organet shtetërore, qendrore e vendore, 

për realizimin e misionit të saj në përputhje me dispozitat e ligjit nr. 9376 datë 21.4.2005 "Për 

Sportin". 

2. ASHS-ja bashkëpunon me Institucionet Shëndetsore, me qëllim sigurimin e shërbimit mjeksor të 

kualifikuar gjatë aktiviteteve sportive ose për rehabilitimin e sportistëve të dëmtuar. 

3. ASHS-ja bashkëpunon me personat fizikë/juridikë privatë vendas dhe/ose të huaj, veprimtaria e 

të cilëve synon të ndihmojë në krijimin e kushteve sa më të favorshme për përgatitjen, 

kualifikimin dhe zhvillimin e aftësive sportive të sportistëve në vendin tonë. 

4. ASHS-ja jep asistencë me personel dhe mjete e pajisje, për zhvillimin e aktiviteteve sportive. Për 

këtë qëllim të gjitha këto organizata sportive dërgojnë në ASHS kalendarin vjetor të aktiviteteve 

për të cilat ato kanë nevojë për mbështetjen e mësipërme. Mbi këtë kalendar, në bashkëpunim 

me MTKRS, përgatitet buxheti vjetor financiar që nevojitet për aktivitetet e tyre sportive. 

 

KREU III 

ORGANIZIMI I ASHS-SË 

Neni 6 
Struktura dhe organika 

 
1. Struktura e ASHS-së është e përcaktuar në këtë statut. Organika, kategoritë dhe niveli i 

pagave të punonjësve të saj përcaktohen me urdhër të Kryeministrit, me propozimin e 

ministrit përgjegjës për sportin. 

2. Titullari i ASHS-së është drejtori i saj, i cili organizon dhe drejton veprimtarinë e ASHS-

së, në përputhje me këtë statut, me ligjin nr. 9376 datë 21.4.2005 "Për Sportin", të 

ndryshuar dhe aktet e tjera ligjore dhe nënligjore. 

3. Kandidati për t'u emëruar në detyrën e drejtorit të ATSH-së nuk duhet të ketë konflikt interesi 

në kuptim të ligjit nr.9367 datë 7.4.2005 "Për parandalimin e konfliktit të interesave në 

ushtrimin e funksioneve publike" 

4. Marrëdhëniet juridike të punës, të drejtat dhe detyrimet, si dhe procedurat e rekrutimit të 

nëpunësve të ATSH-së mbështeten në dispozitat e Kodit të Punës. 

 

 



Neni  7 
Menyra e organizimit 

 
ASHS-ja për përmbushjen e veprimtarisë, sipas ligjit dhe këtij statuti, organizohet sipas kësaj 

strukture: 

- Drejtori i ASHS-së 

- Sektori i Kordinimit të Federatave 

- Sektori Mjekësor 

- Sektori i Financës 

- Sektori i Shërbimeve Mbështetëse. 

 

Neni  8 
Detyrat e Drejtorit të ASHS-së 

 
1. Drejtori i ASHS-së emërohet, lirohet ose shkarkohet nga ministri përgjegjës për sportin, 

në përputhje me vendimin nr.173, datë 7.3.2007 të Këshillit të Ministrave "Për emërimin, 

lirimin ose shkarkimin nga detyra e drejtuesve të institucioneve në varësi të Këshillit të 

Ministrave, Kryeministrit ose të ministrit". 

2. Drejtori i ASHS-së ka këto të drejta dhe detyra: 
 

a) Organizon, drejton dhe administron të gjithë veprimtarinë e ASHS-së në 

përputhje me detyrat e përcaktuara në nenin 4 të ligjit "Për Sportin" dhe në këtë 

statut, si dhe për këtë aktivitet përgjigjet para ministrit përgjegjës për sportin; 

b) Harton rregulloren e brendshme të funksionimit të ASHS-së dhe e paraqet për 

miratim te ministri përgjegjës për sportin. Në rregulloren e brendshme 

përcaktohen rregullat e funksionimit të sektorëve, detyrat dhe përshkrimet e 

pozicioneve të punës për çdo specialist etj, nëpërmjet të cilave ushtrohet 

aktiviteti I përditshëm i ASHS-së; 

c) Bashkërendon punën për hartimin e projekt-buxhetit, sipas rregullave dhe 

afateve, xxxxxxxxxxxxxxxxxxxx organik për Buxhetin e Shtetit, dhe ia paraqet për 

miratim xxxxxxxxxxxx përgjegjës për sportin; 

d) Propozon programin vjetor të veprimtarive të ASHS-së dhe e paraqet për miratim 

te ministri përgjegjës për sportin; 

e) Përfaqëson institucionin në marrëdhënie me të tretët; 

f) Nxjerr urdhra dhe udhëzues në përputhje me misionin dhe detyrat e përcaktuara 

në këtë statut; 

g) Përcakton kriteret e marrjes në punë të personelit të ASHS-së dhe përshkrimin e 

vendeve të punës; 

h) Emëron, liron dhe shkarkon nga detyra nëpunësit e ASHS-së, në përputhje me 

proçedurat e parashikuara në legjislacionin për Kodin e Punës. 

 

 

 



KREU IV 

ORGANIZIMI FINANCIAR 

Neni 9 
Buxheti I ASHS-së 

 
1. ASHS-ja është institucion buxhetor. 

2. Administrimi dhe veprimtaria financiare auditohet nga ministria përgjegjëse për sportin 

dhe institucionet e tjera të ngarkuara me ligj, për auditimin. 

 

Neni 10 
Dispozita të fundit 

 

Ndryshimet në këtë statut bëhen me propozim të ministrit përgjegjës për sportin dhe miratohen me 

vendim të Këshillit të Ministrave. 

  

 

  

  

 

 

 


